Նախագիծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ

«Իրավական ակտերի մասին» Հայաստանի Հանրապետության օրենքում լրացումներ կատարելու մասին

Հոդված 1. «Իրավական ակտերի մասին» Հայաստանի Հանրապետության 2002 թ.-ի ապրիլի 03-ի ՀՕ-320 օրենքի 27.1 հոդվածի 2-րդ մասում «բյուջետային» բառից հետո ավելացնել «, տեղական ինքնակառավարման» բառակապակցությունը:  
Հոդված 2. Նույն հոդվածի 2-րդ մասը լրացնել հետևյալ 4-րդ պարբերությամբ. «Տեղական ինքնակառավարմանը վերաբերող նախագծի մշակման դեպքում Հայաստանի համայնքների միության կողմից նախագծի կարգավորման ազդեցության գնահատումը պարտադիր է»:    

Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԻՄՆԱՎՈՐՈՒՄ

«ԻՐԱՎԱԿԱՆ ԱԿՏԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Իրավական ակտի ընդունման անհրաժեշտությունը

Հոդված 1. «Իրավական ակտերի մասին» Հայաստանի Հանրապետության 2002 թ.-ի ապրիլի 03-ի ՀՕ-320 օրենքի 27.1 հոդվածի 2-րդ մասում «բյուջետային» բառից հետո ավելացնել «, տեղական ինքնակառավարման» բառակապակցությունը:  

Առաջարկվող փոփոխությունը պայմանավորված է այն հանգամանքով, որ գործող կարգավորումը չի նախատեսում տեղական ինքնակառավարման մարմինների վերաբերյալ նորմատիվ իրավական ակտի ընդունման կարգավորման ազդեցության գնահատում: 

Առաջարկվող փոփոխությունը ընդունվելու դեպքում տեղական ինքնակառավարման մարմինների վերաբերյալ նորմատիվ իրավական ակտեր ընդունելու դեպքում կկատարվի այդ ոլորտի նորմատիվ իրավական ակտերի ընդունման արդյունքում հնարավոր փոփոխությունների վերլուծություններ և իրավական ակտերի ընդունման կարգավորման ազդեցության գնահատում:
Հոդված 2. Նույն հոդվածի 2-րդ մասը լրացնել հետևյալ 4-րդ պարբերությամբ. «Տեղական ինքնակառավարմանը վերաբերող նախագծի մշակման դեպքում Հայաստանի համայնքների միության կողմից նախագծի կարգավորման ազդեցության գնահատումը պարտադիր է»:    

Առաջարկվող փոփոխությունը պայմանավորված է այն հանգամանքով, որ Հայաստանի համայնքների միությունը համարվում է մասնագիտական և տեղական ինքնակառավարման մարմինները միավորող կառույց, որի հիմնական գործունեությունը ուղղված է տեղական ինքնակառավարման մարմինների իրավունքների և օրինական շահերի պաշտպանությանը, նրանց արդյունավետ գործունեության կազմակերպմանը, ուստի տեղական ինքնակառավարմանը վերաբերող իրավական ակտերի նախագծերի մշակման դեպքում հարկավոր է մասնակից դարձնել նաև Հայաստանի համայնքների միությանը, դրանով իսկ ապահովելով Հայաստանի բոլոր համայնքների մասնակցությունը և երաշխավորելով նրանց լսված լինելու իրավունքը իրենց վերաբերող ոլորտում կատարվող օրենսդրական փոփոխություններին: 

